
RELACION 

 

PËR 

PROJEKTLIGJIN 

 

  “PËR SHPALLJEN E MORATORIUMIT TË GJUETISË NË REPUBLIKËN E 

SHQIPËRISË” 

 

 

 

I. QËLLIMI I PROJEKTAKTIT DHE OBJEKTIVAT QË SYNOHEN TË 

ARRIHEN 

 

Projektligji “Për shpalljen e moratoriumit të gjuetisë në Republikën e Shqipërisë” ka si 

qëllim që të ndalojë ushtrimin e aktivitetit të gjuetisë me synim vijimin e përmirësimit të 

gjendjes së llojeve të faunës së egër, objekt gjuetie (dhe jo vetëm). 

Objektivi kryesor që synohet të arrihet me këtë akt lidhet me krijimin e qetësisë dhe 

kushteve të favorshme për rimëkëmbjen e llojeve të faunës së egër objekt gjuetie, por dhe 

të llojeve të tjera të cilat nuk janë objekt gjuetie dhe që ndikohen nga gjuetia e 

paligjshme. 

 

II.  VLERËSIMI I PROJEKTAKTIT NË RAPORT ME PROGRAMIN 

POLITIK TË KËSHILLIT TË MINISTRAVE, ME PROGRAMIN ANALITIK TË 

AKTEVE DHE DOKUMENTE TË TJERA POLITIKE 

 

Ky projektligj është në një linjë me kërkesat e programit të Qeverisë që e konsideron 

mbrojtjen e mjedisit si një detyrë të rëndësishme e të përbashkët për të gjithë qytetarët. 

 

III. ARGUMENTIMI I PROJEKTAKTIT LIDHUR ME PËRPARËSITË, 

PROBLEMATIKAT, EFEKTET E PRITSHME 

 

Zbatimi i dy ligjeve, nr. 7/2014 dhe nr. 61/2016 “Për shpalljen e moratoriumit të gjuetisë 

në Republikën e Shqipërisë” ka dëshmuar që këto ligje krahas ndalimit të ushtrimit të 

veprimtarisë së gjuetisë, kanë krijuar premisat edhe për një qetësi të nevojshme për 

rimëkëmbjen e popullatave të faunës së egër, objekt gjuetie. Gjatë kësaj periudhe kanë 

qenë jo të pakta rastet të evidentuara nga OJF mjedisore, punonjës të administratave 

rajonale të zonave të mbrojtura, ekspertë të ndryshëm, etj, që dëshmojnë për një 

ripërtëritje të popullatave të disa llojeve të faunës së egër e rikthim të një numëri 

shpendësh shtegëtarë, falë qetësisë së vendosur. 

Në mënyrë të përmbledhur mund të thuhet se zbatimi i moratoriumit dhe ndalimi i 

gjuetisë për një periudhe prej 7 vitesh, ka realizuar një rikthim dhe përmirësim të situatës 

për faunën e egër në vendin tonë.  

Ndërkaq, gjatë kësaj periudhe, raste të ushtrimit të gjuetisë së paligjshme, duke thyer 

kështu ligjin për moratoriumin e gjuetisë, ka pasur në mjaft vende. Bashkëpunimi me 

institucionet ligjzbatuese në terren në kuadër të ligjit për moratoriumin e gjuetisë në 

Shqipëri ka qenë jo i lehtë. Mbështetja nga drejtuesit e lartë të policisë dhe inspektoratit 

ka qenë e lartë, ndërkohë që aftësitë dhe vullneti i inspektorëve në terren ka qenë i ulët 

duke u justifikuar me anë të mungesës së kapaciteteve, mungesës së infrastrukturës 

mbështetëse, mosfunksionimin e organit të akuzës për rastet e ndaluara, riorganizimit të 

strukturës inspektuese dhe kohës që mori ky proces, etj. Një kooperim më produktiv mes 

strukturave të ndryshme ligjzbatuese, një programim më i mirë i punës inspektuese e 

kontrolluese nga ana tyre, si dhe një llogaridhënie efektive e tyre, mbeten detyra që do t’i 

jepnin një impuls të ri luftës ndaj paligjshmërisë, kapërcimit të një situate stanjacioni 

aktualisht të faunës së egër, si dhe përmirësimit tërësor të gjendjes së saj në të gjithë 

vendin. 
 

Situata e faunës së egër në një gjendje të pa ndryshuar këtë periudhë të fundit, për të mos 

thënë dhe me raste në rritje të gjuetisë së paligjshme e vrasjeve të llojeve të ndryshme, u 

evidentua dhe në takimin e Këshillit Kombëtar të Faunës së Egër, kësaj strukture që do të 

shërbejë ndër të tjera, edhe si një platformë diskutimi për zgjidhje afatgjata të menaxhimit 

të faunës së egër. Kjo gjendje u ekspozua në takim nga pjesmarrës të ndryshëm, 

përfaqësues të federatës së gjuetarëve apo OJF-ve mjedisore. 
 

Duke qenë se shtrirja e llojeve objekt gjuetie ka një përhapje gjeografike që mbulon 

thuajse terësinë e teritorit të vendit, është e rekomandueshme që qetësia të sigurohet të 

paktën dhe për një periudhë tjetër 5 vjeçare, në cdo habitat të këtyre llojeve, përfshirë 

mjedise tokësore dhe ujore, shoqëruar kjo me forcimin nga strukturat ligjzbatuese të atyre 

masave që evidentuam më lart. 

Kjo kohë do të vazhdonte punën e nisur për rimëkëmbjen e popullatave të të gjitha 

llojeve të shpendëve dhe do jepte mundësinë për një pasurim të ndjeshëm të 

biodiversitetit në Shqipëri. Rritja e tij dhe sidomos e efektivave të shpendëve, do të sillte 

padyshim edhe një rritje të plotë të turizmit që lidhet me vizitorët vrojtues të shpendëve 

(“birdwatching”). Mijëra qytetarë, vendas dhe sidomos të huaj, do të vizitonin mjediset 

tona natyrore dhe do të sillnin një kontribut të ndjeshëm në ekonominë lokale dhe në 

përmirësimin e imazhit të Shqipërisë. Turet kanë lindur tashmë dhe pritet që aktiviteti të 

zgjerohet në vitet në vazhdim, në se do të krijohen kushtet për zhvillimin normal të 

faunës së egër. 

Efektet që priten nga zbatimi i këtij akti, lidhen me një numër përfitimesh, ku së pari do 

rendisnim rikthimin e rimëkëmbjen e popullatave të faunës së egër (objekt ose jo gjuetie), 

sikurse në plan të fundit e afatgjatë, rikthimin e vlerave të natyrës e të diversitetit 

biologjik, për të cilat aq shumë është i vlerësuar mjedisi ynë.  

 

IV. VLERËSIMI I LIGJSHMËRISË, KUSHTETUTSHMËRISË DHE 

HARMONIZIMI ME LEGJISLACIONIN NË FUQI VENDAS E 

NDËRKOMBËTAR 

Sikurse u përmend më lart, ky akt del si një kërkesë për të përmirësuar më tej kushtet për 

të bërë të mundur rimëkëmbjen dhe zhvillimin normal të popullatave të faunës së egër 

objekt gjuetie dhe do të shërbejë për përmbushjen e detyrimeve që ka vendi në kuadër të 

Konventave të fushës së mbrojtjes së natyrës, në të cilat Shqipëria është Palë. 

 
 

V. VLERËSIMI I SHKALLËS SË PËRAFRIMIT ME ACQUIS 

COMMUNAUTAIRE (PËR PROJEKTAKET NORMATIVE) 

 

Projektligji nuk synon transpozimin e acquis communautaire. Rregullat e përgjithshme të 

legjislacionit të BE-së që lidhen me mbrojtjen e faunës së egër janë transpozuar tashmë 

dhe janë përfshirë në legjislacionin tonë për natyrën dhe biodiversitetin. 

 
 

VI. PËRMBLEDHJE SHPJEGUESE E PËRMBAJTJES SË PROJEKTAKTIT 

 

Projektligji “Për shpalljen e moratoriumit të gjuetisë në Republikën e Shqipërisë” ka si 

qëllim, sikurse përmendëm më lart, ndalimin e aktivitetit të gjuetisë për një periudhë 5 

vjeçare dhe është konceptuar në 8 nene. 

Neni 1 paraqet qëllimin për të cilin është hartuar ky projektligj. 

Në nenin 2 paraqitet objekti dhe fusha e veprimit të projektligjit. 

Në nenin 3 paraqitet fakti që pezullohet si përdorimi i zonave të gjuetisë, të dhëna për 

këtë qëllim nëpërmjet ofertës publike, ashtu edhe ushtrimi i gjuetisë në zonat ku 

mbarështohet fauna e egër. 

Në nenin 4 paraqiten rastet të cilat do përjashtohen nga fusha e veprimit të këtij akti, si 

dhe akti me të cilin realizohet ky përjashtim. 

Neni 5 shpreh afatin gjatë të cilit parashikohet të zbatohet ky projektligj. 

Nëpërmjet nenit 6 janë parashikuar, organet e kontrollit që do procedojnë për ndalimin e 

ushtrimit të veprimtarisë së gjuetisë dhe që kanë të drejtë dhe të vendosjes së gjobës në 

rastet e shkeljeve, sikurse dhe e drejta e ankimimit. 

Nëpërmjet nenit 7 të projektligjit, janë parashikuar sanksionet që do ndërmerren në rastet 

e shkeljeve të ligjit. Këto sanksione janë parashikuar si për shkelës individë, ashtu dhe 

për shkelje që vijnë nga operatorët e tureve të gjuetisë, shoqatat e gjuetarëve ose federatat 

e gjuetarëve, për të cilët parashikohet një masë më e madhe gjobe. 

Dhe, në nenin 8 dhe të fundit, parashikohet afati i hyrjes në fuqi të këtij projektligji. 

 

VII. INSTITUCIONET DHE ORGANET QË NGARKOHEN PËR ZBATIMIN E 

AKTIT 

 

Duke qenë një ligj që lidhet me punën e disa strukturave, organet që monitorojnë 

rregullat për ndalimin e ushtrimit të veprimtarisë së gjuetisë në të gjithë territorin e vendit 

janë Ministria e Turizmit dhe Mjedisit me strukturat e saj të varësisë, Ministria e 

Brendshme, si dhe strukturat përgjegjëse kontrolluese/inspektuese në bashki. 

 

 

VIII. MINISTRITË, INSTITUCIONET DHE SUBJEKTET E TJERA QË KANË 

KONTRIBUAR NË HARTIMIN E PROJEKTAKTIT 

 

Ky projektligj është hartuar nga ana e Ministrisë së Turizmit dhe Mjedisit.  

 

IX. RAPORTI I VLERËSIMIT TË TË ARDHURAVE DHE SHPENZIMEVE 

BUXHETORE 

 

Ky projektligj nuk do të ketë efekte shtesë financiare në buxhetin e shtetit, pasi 

implementimi i tij nuk do të kërkojë financime shtesë nga ky buxhet. 

 

  

 

Mirela KUMBARO FURXHI 

 

 

       M I N I S T Ë R  

 


